
Kamor’a lilemo-lemo bo-ntat’a rona moholo ba tla phu-
muloa meokho ka lebaka la bokuli bo bakiloeng ke 
lerole la merafo Naheng ea Afrika Boroa. Likhukhuni 
le balotsana ba bangata ba ile ba ela Basotho ka liphalana, ‘me 

ba re ba ngolise athe ba ichebetse melemo ea bona feela. 
Lekhetlong lena taba ena e etsoa leihlong le nchoncho haho-
lo la paramente ka Komiti ea eona ea Boiketlo ba Sechaba. 
Kannete ruri ke taba e khothatsang ho bona Bakhethoa ba 
Sechaba ba nkela litaba tsena hloohong monongoaha. Ngol-
iso ea mabitso e se e qalile Makhoakhoeng le Likileng, ‘me 
ka tšebelisano ‘moho le letlole le tšoereng lichelete tsena la 
Afrika Boroa, Tšiamiso, ho tla kenoa metse le metsaneng. 
Bahlolohali bao banna ba bona ba ileng ba sebetsa mera-
fong ho tloha ka selemo sa 1966 hofihlela ho sa 2019, ‘moho 
le bohle ba nang le tokelo ba tla ngolisa ‘me letlole le tla fana 
ka tataiso mabapi le litokomane tse hlokahalang. Litaba tse-
na e se eka li ka sebetsoa ka ponaletso, tsa ba tsa ba fihlela 
literekeng tse ling ka nako hobane lichelete tsena joalokaha 
Molula-Setulo oa Balula-Setulo ba Likomiti tsa Paramente a 
boletse, li tl’o thusa haholo kholisong ea moruo le toantšong 
ea tlhokahalo ea mesebetsi.

Tse ling litaba tse monate ke tse hlahang Lekaleng la Temo, 
Kanetso ea Lijo le Phepo e Nepahetseng le phatlalitseng 
hore le tla thusa bacha litabeng tsa temo. Le ba khothalelitse 
ho kena temo-khoebong ka morero oa ho loantša tlhokaha-
lo ea mesebetsi kahar’a bona, e ntse e le ho latela morero 
oa ‘muso oa ho loantša tlhokahalo ea mesebetsi bacheng. 
Lekala le phatlalalitse hore thuso e joalo e tla fuoa bacha ba 
seng ba ntse ba le kahar’a temo kapa ba nang le thahasello 
eona. Ho latela koetliso e tla etsoa bacheng ke ba 1,000 ba 
tla una molemo. Ngoliso e fuoe feela libeke tse peli, ka hona 
bacha folohelang leraha e se re metsi a cha le a shebileng. 
Atamelang liofisi tsa temo tse literekeng tsa habo lona hore 
le be le seabo tabeng ena. Ho sale joalo Banka ea Poso 
le eona ha e itheke moroalo ho tšehetsa lihoai, ‘me e na le 
sehlahisoa se fanang ka mokitlane ho lihoai tse nyenyane 
ho isa ho tse kholo tse lemelang ho rekisa. Thuso ena ea 
lihlahisoa ke e fanang ka chelete ho lihoai ho reka lipeo, me-
nontša, meriana le tse ling tsohle tse amanang le tlhahiso ea 
meroho. Ho hlakile hore temo-khoebo ke eona e ka thusang 
ho ntša Basotho ka forong haeba le libanka li’a e tšehetsa. 
Re ile ra tloaela ho lemela ho ja haholo meroho lirapeng tsa 
rona malapeng. Empa lintho li fetohile joale, ha re lemeleng 
ho rekisa hobane ruri li kentse maoto ketaneng.

Ka lehlakoreng le leng, ehlile ho ntse ho e-ba thata ha-
holo karolong ena ea mesebetsi kaha morafo oa Letšeng o 
ntšitse phatlalatso ea hore o tl’o fokotsa basebetsi ka 20%. 
Maemong ona ana ao ‘Muso oa Lesotho o sa tsoa phat-
lalatsa tlhokahalo ea mesebetsi kahar’a bacha e le koluoa 
e hlokang ho nkeloa bohato ba nako e telele. Hape o ntse o 
leka ho phethahatsa litšepiso kapa maano ao o a entseng ho 
loantša tlokotsi ena. Morafo o bontša o etsa tsena ho leka ho 
sireletsa seriti sa ona, kaha ho bonahala theko ea taemane e 
theohile ka lebaka la Dollar ea Amerika. Ntle le moo letsoalo 
la ona ke litefiso tseo ‘Muso oa Amerika o rerileng ho li nyolla 
khahlanong le linaha tseo o hoebisang le tsona.

Sena se bolela hore palo ea batho ba hlokang mesebet-
si e tl’o nyoloha ka lipalo tse holimo haholo, joale potso ke 
hore na maano a seng a entsoe ekaba a tla thusa ho loan-
tša kholumo-lumo ee? Ena taba e hloka ho jelloa masapo 
a hlooho, maikutlo a le tlaase ho shejoe taba kamoo e leng 
kateng. Ho seng joalo ho tla nkha ho sa bola, hobane kelello 
e sa sebetseng e fetoha sentele sa merero e litšila. Litlolo 
tsa molao li tla eketseha ka tsela e tšosang, ‘me seo se tla 
senya seriti sa naha machabeng ebe moruo o nyotobela le 
ho feta. Basotho kaofela ba lokela ho tšoarana ka matsoho, 
e se baetapele kapa ona ‘muso o le mong, etsoe letšoele le 
beta poho.

Letšeng e fokotsa basebetsi
Nthabeleng Seitlheko

Morafo oa litae-
mane oa 
Letšeng o ntsi-
tse phatlalat-

so ea hore o tl’o fokotsa 
basebetsi ka linoko tse 20 
lekholong ho latela ho oa ha 
’maraka oa thekiso ea litae-
mane lefatšeng ka bophara. 
Phatlalatso ena ke ea la 23 
Phupu monongoaha.

 Phatlalatso e re morafo o 
ntse o le matsoalong a lite-
fiso tsa lekhetho la Amerika 
tseo o sa tsebeng hore na 
li tl’o ema joang, ka hona 
o nka mohato ona e le ho
boloka chelete, ho sireletsa
boleng ba karolo ea batsete-
li le ho netefatsa botsitso ba
tšebetso ea nako e telele.

Kampani e hlalosa e 
hlahlobile meralo ea nako 
e khutšoanyane ea ho rafa 

le tšebeliso ea lichelete e le 
ho fokotsa litšebeletso tsa 
morero ka bonyane nako e 
qalang ea selemo e le hore 
e tle e be le bophelo ba 
nako e telele ba khoebo.

Polelo e tsoelapele hore 
e ikitlaeletsa ho tsoelapele 
ka moralo oa nako e telele 
ho hlahisa litaemane tsa bo-
leng, ‘me boikemelo bona 
bo na le tšepo ea hore mo-

hato ona o nkoang o tla 
khutlisetsa maemo setloael-
ing, ‘me morafo o tla lula lis-
itse maemo a mebaraka.

Litaba tsena li etsahala 
nakong eo ’Muso oa Leso-
tho o sa tsoa phatlalatsa 
tlhokahalo ea mosebetsi 
ho bacha kahar’a naha e le 
koluoa e lokeloang ho nke-
loa likhato tsa ka pele tsa 
nako e telele.

Lesotho le tekenela tumellano
Nthabeleng Seitlheko

Letona la Likhokaha-
nyo, Mahlale, Tše-
beliso ea ona le Bo-
qapi, Mohlomphehi 

Nthati Moorosi o etelletse 
pele tšebetso ea ho tek-
enela tšebelisano ‘moho 
le Naha ea India (MoU) 
mabapi le Digital Public In-
frastructure (DPI), ka la 21 
Phupu monongoaha.

Moorosi o hlalositse tu-
mellano ena e le mohato 
o moholo likamanong tsa
linaha tsena tse peli, kaha
o tla bula tsela tšebelisa-
nong e matla mafapheng 
a kang tsa marang-rang, 
puso e ntlafetseng tše-
belisong ea marang-rang 
(e-governance), bohlale ba 
maiketsetso (artificial intel-
ligence) le boqapi tšebeli-

song ea ona. 
O bontšitse ha tšepo ea 

hae e le hore tšebelisano 
ena e tla matlafatsa phano 
ea litšebeletso tsa sechaba, 
ho tšehetsoe bo-rakhoebo 
le bacha, ’me e potlakise 
phetoho ea Lesotho.

Tšebeletso ea ho teke-

na e etsahetse nakong ea 
ketelo ea Monghali Pabitra 
Margherita, Letona la Naha 
ea India le ikarabellang 
Litabeng tse Kantle ho Naha 
ea India.

Ha a fana ka puo, Mar-
gherita o tiisitse likamano 
tse matla le tsa nalane pa-
keng tsa Lesotho le India, 
’me a bontša thahasello ea 
ho atolosa tšebelisano ma-
fapheng a temo, tlhokomelo 
ea bophelo, bohahlauli, lint-
lafatso le matla a nchafalit-
soeng.

 O re ba rata ho bona lika-
mano tsa Naha ea Lesotho 
le ea India li ntlafetse le ho 
thusa hore baahi ba linaha 
tsena bobeli ba une mole-
mo. O re ntho e kholo ke ho 
ntlafatsa likamano le Naha 
ea Lesotho kaha ba tšoara-
na ka matsoho mafapheng a 
‘maloa a litaba tse amanang 
le ntlafalo ea sechaba.

Nthabeleng Seitlheko

Ba merafo ba 
fuoa litsiane

Makhoakhoa le 
Likila ba ileng 
a sebetsa mer-
afong ea Afrika 

Boroa ho tloha ka selemo 
sa 1966 ho tla kena ho sa 
2019, ba ingoliselitse ho fu-
mana litsiane tsa bokulo bo 
bakiloeng ke lerole la mer-
afo ho tloha ka la 21 Phupu 
monongoaha.

Tsena li bile tlasa leihlo le 
nchocho la Komiti ea Boi-
ketlo ba Sechaba Paramen-
teng ea Lesotho, e ileng ea 

theola letlole le fupereng 
chelete ea Basotho bao la 
Tšiamiso, Afrika Boroa hore 
le kenelle kahar’a metse ea 
naha ena, le ngolise Ba-
sotho bao, bahlolohali bao 
banna ba bona ba ileng ba 
sebetsa teng le ba nang 
le tokelo ’moho le ho fana 
ka litokomane tsohle tse 
hlokoang hore chelete eo e 
be matsohong a bona.

Molula-Setulo oa Balu-
la-Setulo ba Likomiti tsa 
Paramente, Mokhothu 
Makhalanyane o re para-
mente e ipehetse hore ha 
selemo sena se kolumela, 

Tšiamiso ea be e fuparisitse 
Basotho ba 5, 000 chelete 
ea bona, ka hoo ngoliso e 
tla etsoa literekeng tsohle 
tsa naha.

O re ba behile litaba tsena 
leihlo ho bona hore Basotho 
ba una molemo haholo ha 
ba sebelitse le ho qhoalisoa 
ke lerole la merafo. O re li-
chelete tseo Basotho ba tla 
li fumana li tl’o bapala karolo 
e kholo ntlafalong ea moruo 
oa naha.

A bontša ha tlhokahalo ea 
mesebetsi e tla ‘ne e theohe 
hanyane ka hanyane ho-
bane batho ba tla tseba ho 
qalella ho iphelisa. O re e 

le likomiti ba hloka ho bona 
Basotho ba lefshoa e seng 
ho ngolisa ho se litsiane.

Mothehi oa Mokhatlo oa 
Basotho ba mehleng ba 
sebelitseng Merafong, To-
antšo Bantsi o itse ba lebo-
ha paramente ka ho ba ela 
hloko le ho bona hore Baso-
tho ba tla qetella ba fumana 
litsiane tsa bona.

O re taba ena e ba nkile 
nako e telele hore e sebet-
soe ke ba ikarabellang. O 
re linaha tse ling basebetsi 
ba tsona ba ileng ba sebet-
sa merafong ba se ba una 
molemo.

Bacha temo-khoebo 
ke sona setlhare-Mofosi

Nthabeleng Seitlheko

Lekala la Temo, 
Kanetso ea Lijo 
le Phepo e Nepa-
hetseng ka Letona 

la lona Mohlomphehi Thabo 
Mofosi, le tšoaretse bacha 
'moka Sekolong se Seholo 
sa Temo, moo le neng le 
manolla leano la likoetliso 
tse reretsoeng ho otla ba-
cha e le ho ba matlafatsa 
temo-khoebong ka morero 
oa lona oa ntlafatso ea Li-
hoai tse ntseng li Thuthuha 
(SADP II), ka la 21 Phupu 
monongoaha.

 O re bacha ba lokela ho 
kena temong empa e ba 
hlahisetsang bophelo, te-
mo-khoebo e na le boka-
moso kholong ea moruo oa 
naha, le ho thusa ho theha 
lihoai tse ngata. O re bacha 
ba se tšabe ho kena te-
mong ho sa natsoe boemo 
ba mobu kapa sebaka ho-
bane seo se tla liehisa toro 
ea bona. 

Lekala le hlahisitse lena-
neo la koetliso molemong 
oa bacha le reretsoeng ho 
fa bacha ba Basotho litse-
bo le boiphihlelo ba 'nete 
lefapheng la temo, 'me ka 
lona ho tla thehoa menyet-
la e 1,000 molemong oa 

bacha naha ka bophara e 
le ho loantša bofuma, tlala 
le tlhokahalo ea mosebetsi 
bacheng.

Lenaneo lena le tl'o nka 
bacha ba Basotho ba ika-
khetseng ka matla temong 
kapa ba nang le tjantjello, 
moo ba tlang ho koetlisoa 
ka temo ea lijalo, liphoofolo 
le ho sebetsana le lihlahisoa 
tsa temo ka kakaretso.

A re ho hlalosoa ba tla 
boela ba fuoa le boeletsi ho 
tsoa ho litsebi le monyetla 
oa ho ithuta ka marang-rang 
le mebaraka, moo ba tlang 
ho atleha ba tlang ho fuoa 
lisebelisoa tsa tlhahiso, tše-
hetso ea koetliso le menyet-
la ea 'maraka ho ntšetsa 
pele likhoebo tsa bona.

Tebello ke hore mocha ea 
ngolisang tlasa lenaneo a 

be a le lilemo tse lipakeng 
tse 18 ho isa ho tse -35 a 
bile a sebetsana le tlhahiso 
ea temo.

Ngoliso e fuoe libeke tse 
peli, bacha ba ka qala ho 
kenya likopo tsa bona ho 
tloha ka la 22 Phupu ho fi-
hlela ka la 31 Phupu monon-
goaha liofising tsa temo tse 
literekeng.

E mong oa bacha ba 
bileng ‘mokeng ona, Mpho 
Senoko o ipilelitse ho ‘Muso 
oa Lesotho ho tšepahalla 
litšepiso tsa ona e le hore 
bacha ba tsebe ho atleha. A 
re bacha ba rata ho iketset-
sa empa qetellong ho ba le 
likhoqetsane tse khinang 
tsoelopele.

 O re ba na le bothata 
ba mobu oo ba sitoang ho 
ikarabella ho ona hobane 
lipehelo li le ngata, ka hoo 
‘muso o lokela ho phatlalat-
sa leano la mobu ho batho 
bohle hore ho be bonolo 
hore ba etse mosebetsi.

Tšeliso Thakholi

Bacha ba banga-
ta ba hloma e ka 
mocha o lokela 
ho ba le chelete e 

ngata hore a tsebe ho ba le 
khoebo e kholo e tlang ho 
tsebahala kapele. Lerato 
Moramang oa Tsoelike Se-
terekeng sa Qacha’s Nek, 
ea seng a phela Qoaling, 
Maseru ke mocha ea nang 
le boiphihlelo litabeng tsa 
ho lokisa moriri, ho etsa let-
lalo botle le ho kenya lintši 
tsa maiketsetso ea qalileng 
khoebo ena ea hae ka che-
lete e kaalo ka M500.00, 
‘me hajoale khoebo eo ea 
hae e mo atlehetse haholo.
U RE QHATSETSA KA 
TSA MOSEBETSI OA 

HAE
Ke sebetsana le botle han-

tle-ntle nka re ke batla ke 
li bokellelitse ka kakaretso 
hobane ke lokisa hlooho ke 
boetse ke lokisa sefahleho 
hore se be se tle le ho ken-
ya lintši le manala. Lintho 
tsena kaofela ke li-ea-tho-
teng li bapile ha li arohane 
ho hang.

PELE A QALA 
KHOEBO

Pele ke qala khoebo ena ke 
qalile ke sebetsa hoteleng 
ea Lesotho Sun e seng e 
bitsoa Avani Lesotho kaje-
no, ke thusa ho nanabelet-
sa baeti lijo. Joale ke ne ke 
e-na le motsoalle ea neng 
a sebetsana le khoebo ea 
moriri le ho etsa letlalo botle, 
eo ke neng ke atisa ho mo 
etela hangata. Ebe ke se ke 
ntse ke ithuta hore na o loha 
moriri joang le ho etsa batho 
botle. Ke hona moo tlhase 
ea lerato la mosebetsi ona e 
ileng ea qala hona teng.

QALEHO EA 
MOSEBETSI

Ka qala ho ba le khoebo 
ea ho lokisa moriri pele ka 
selemo sa 2012, ‘me ka 
ithuta hore ke lokela ho ea 
sekolong ho eketsa litsebo 
litabeng tsa ho etsa letlalo 
botle, ho khabisa mana-
la le ho lokisa lintši. Ke ile 
ka fela ka atleha ho ea se-
kolong Naheng ea Afrika 
Boroa feela e le ka thuto 
ka ngollano. Ke ne ke kena 
sekolo ke ntse ke sebet-
sa le ho holisa khoebo ea 
ka. Hang ha ke qeta ka ea 
ithutela mekhabiso ke se-
belisa li-makeup kaha lintho 
tsena li’a tsamaellana. Ka 
selemo sa 2014 leha ke se 
ke sa hopole hantle khoeli, 
ke ile ka qala ho lokisa mat-
lalo ho oa etsa botle ekaba 
ke bo-ntate kapa bo-ausi 
hoba ke ithutile hore ha se 
bo-ausi feela ba lokelang ho 

ba ba tle le bashanyana ba 
tšoanela ho ba batle, ba lok-
ise moriri oa bona le lifahle-
ho tsa bona li be ntle.

LIKATLEHO
Ke ithutile hore Maseru 

mona likhoebo tsa mofuta 
ona li se li le ngata haho-
lo, empa ‘na ke atleha ho 
hlola likhoebo tse ling tse 
tšoanang le ena ea ka, ka 
lebaka la lerato la seo ke se 

etsang. Re le batho likhoe-
bo le ha li ka tšoana, ‘nete 
ke hore batho re sebetsa ka 
mekhoa e fapakaneng, ‘me 
ea pele ke ho ba le tsebo ea 
seo motho a se etsang le ho 
tšepahalla bareki le khoebo.

LIQHOLOTSO
Liqholotso tsona li ngata 

haholo ntate. Ke qalile khoe-
bo ena ke e-na le chelete e 
kaalo ka M500.00 ke se na 
lisebelisoa. Ka lehlohonolo 
phaposi eo ke e sebelisang 
Maseru mona ha ke e lefe 
kaha ke ea moholoane oa 
ka empa ke lefa feela met-
si le motlakase. Ke ne ke 
sa tsebe le hore na ke tlil’o 
reka seomisa kapa tsona lit-
lotso tse etsang letlalo botle 

joang. U’a tseba eaba ke re-
kisa bethe ea ka ea maemo 
a holimo e le hobane ke ne 
ke batla chelete ea ho reka 
thepa eohle ea khoebo. Ka 
nako eo ke ne ke sebetsa 
ke le mong. 
Ea re ha ke tloha moo ka 

sebetsa le motho a le mong 

ho isa bobeling hamorao. 
Ho ne ho le thata ka nako 
eo hobane letsoalo le ne le 
nkotla ha ke tlameha ho ba 
fa meputso empa ea metsi 
le motlakase e ne e lula e 
le teng ke re le kajeno. Ka 
lehlohonolo ke bone ke se 
ke lefa batho bana kaofela 
ke ba ke hira batho ba bang 
re sebetsa re le bacha ba 
tšeletseng hona joale.

KELETSO HO BACHA 
U’a tseba ha se mosebetsi 

o thata kapa o bonolo. O ip-
atlela feela mocha ea nang 
le lerato la oona, ea nang 
le botšepehi ho oona hape 
ea inehelang hobane o qeta 
nako ea mocha ea menate. 
Ke cho tjena hobane han-

gata motho o tla re, ke kopa 
ho tla etsa lintši kapa ho tla 
etsa letlalo botle mantsi-
boea ka hora ea botšelela 
e le Moqebelo ka nako eo 
joale u fumanang boholo ba 
bacha ba ea menateng ka 
eona. Hoseng le teng ho’a 
tšoana, haeba motho a re 
o ea boema-fofane hoseng, 
uena u tlameha u be u le 
mosebetsing pele ho eena u 

mo lokisa moriri kapa u etsa 
letlalo la hae botle. Ena ke 
mehlala feela eo ke lekang 
ho bontša bacha hore khoe-
bo ea mofuta ona e hloka 
nako, e hloka bacha ba iti-
mang menate le ho ipha 
nako e ngata ea ho shebana 
le eona, e tsebe ho atlehela. 

Mokhethoa o qhekanyetsa sechaba

Nthabeleng Seitlheko

Bacha ba re ‘muso o nepe molao

Nthabeleng Seitlheko

Mokhethoa oa 
Thaba-Moea 
P u s e l e t s o 
Lejone o 

boetse o hlahile kapel’a 
Lekhotla la Maseterata 

Maseru a qosoa ka ho 
qhekanyetsa Dingane 
Peter Mokonyane le Light 
of Life International Min-
istries ka thekisetso ea 
setša se khubelu, Ha Abia 
'me ba lahleloa ke chelete 
e M140,000.00. Litaba 
tsena, li bile Lekhotleng la 
‘Maseterata, Maseru ka la 

23 Phupu monongoaha.
Lejone o fuoe bail ea 

M3,000.00 le ho beha 
paneng thepa ea boleng 
ba M30,000.00, ‘me o 
atlehile ho lefa eaba o’a 
lokolloa.

O tobane le liqoso tse 
hlano tsa boqhekanyet-
si ba theko ea litša, ‘me 
chelete e tlalehoang a e 
lefiloe ke bonyane M240, 
000.00, ho tsoa ho bareki 
ba bahlano. Litaba tsena 
li tlalehoa li qalile ho tlo-
ha ka selemo sa 2021, 
ea e-ba sa 2023 le 2024. 
Ho sa le joalo Lejone o tla 
boela a qosoa hape ho ea 
ka litlaleho tsa morao-rao. 

Qoso ea hae ea pele 
ke hore ka khoeli ea Tl-
hakubele 2024 a le Ha 
Makhoathi, kapa haufi le 

teng ka thoko molao, ka 
morero le maikemisetso, 
o qhekelletse Lebohang 
Shale ka chelete e kaalo 
ka M75, 000.00 ka tšepiso 
ea ho mo rekisetsa mobu, 
a se na tokomane ea tši-
mo eo.

Qoso ea bobeli e re a 
le Ha Makhoathi Maseru 
kapa haufi le teng o ile a 
qhekella ‘Mamohau Rase-
lia Ntlatlapo, ka chelete 
e kaalo ka M45, 000.00, 
ka tšepiso ea hore o tla 
mo abela setša tšimong e 
tšoanang, tsena li etsahe-
tse ka selemo sa 2021.

Qoso ea boraro e re ka 
selemo sa 2021 a le hona 
Ha Makhoathi Maseru, o 
qhekanyelitse Lijeng Rap-
oli chelete e kaalo ka M25, 
000.00, ka tšepiso ea ho 

mo abela mobu tšimong 
e Ha Makhoathi a se na 
tokomane ea molao, e mo 
lumellang ho rekisa mobu 
o joalo.

Qoso ea bone ke ea 
hore ka thoko ho mo-
lao, ka morero le maike-
misetso o qhekanyelitse 
‘Mamoeti Sello chelete e 
kaalo ka M45, 000.00, ka 
tšepiso ea ho mo abela 
mobu, tšimong e Ha Mak-
hoathi Maseru ka selemo 
sa 2021.

Qosong ea bohlano, Le-
jone ka morero le ka thoko 
ho molao o qhekanyelitse 
Julius Mashale chelete e 
kaalo ka M50, 000.00 ka 
tšepiso ea ho mo abela 
mobu tšimong e Ha Mak-
hoathi Maseru ka selemo 
sa 2023.

Bacha ba Lekhotla 
la Puso ea Sech-
aba (DC) ba re 
‘muso o lokela 

ho lokisa molao o sebelis-
itsoeng ho phatlalatsa tl-
hokahalo ea mesebetsi e 
le koluoa hore o arabele tl-
hoko le ho fana ka seriti ho 
naha. Litaba tsena li hlahel-
letse polelong ea bona, ka 
la 21 Phupu monongoaha.
Ba re ba leboha mohato o 

nkiloeng ke Tona-Kholo ea 
Motlotlehi ho phatlalatsa 
boemo ba koluoa ka taba 
ea ho hloka mesebetsi har’a 
bacha. Phatlalatso eo ke 
pontšo ea hore ‘muso o hlo-
komela hore re le sechaba 
re tobane le mathata a te-
bileng a amang bokamoso 
ba bacha ba bangata.
Le ha ho le joalo, ba re le 

ha phatlalatso ena e ahiloe 
ka maikutlo a fapakaneng, 
haholo-holo ka ba molao, ba 
lumela hore ‘muso o lokela 
ho nka mehato kapele ho 
lokisa mathata a molao pele 
taba ena e ba kotsing ea ho 
isoa makhotleng.
Ba bontša hore mohato oa 

ho lokisa molao o nka nako 
e telele, empa bacha ha ba 
sa khona ho ema ka hoo 
ba khothalletsa ‘muso hore 
o nke bohato bo hlakileng, 
ka maano a latelang; ho 
hasanya litšebeletso tsa 
'muso ho ea literekeng 
tsohle, eseng ho li beha 
feela toropong ea Maseru 
le menyetla ea mosebetsi 
e lokela ho fihla libakeng 
tsohle.
Ba re ‘muso o lokela ho fa 

Basotho ba sebetsang Af-
rika Boroa litokomane tse 
nepahetseng, ho ba sirelet-
sa le ho hlaseloa. Ho ncha-
fatsa le ho kenya tšebetsong 
leano la khale la NMDS, le 
neng le lumella baithuti ba 
nang le mekitlane ho tsoe-
la pele ka lithuto kaha ho 
se mocha ea lokelang ho 
emisetsa thuto ka lebaka la 

ESTATE NOTICE
Notice in terms of section 37 of the Administrationof Estates and 

Inheritance Act No.2 of 2024;
Estate Late  MONTJA BARTHOLOMEW LETŠELA EG/63/2025

Notice is hereby given in terms of Section 37 of the Administration of Estates and Inheritance Act No.2 
of 2024 calling upon surviving spouse, the heirs, legatees and creditors of the deceased to attend a 
meeting before the Master of High Court at the office of the Master of the High Court, in QUTHING 
on WEDNESDAY 13th AUGUST 2025 at 11:00 am for the purpose of:
Proposing some person/persons to be appointed by the Master as the Executor dative.
.
DATED AT QUTHING this 16 JULY 2025
Office of the Master of the High Court
Law Office, Park home
Next to Magistrate Building
Quthing

bofutsana.
Lintlha tsa bona li tsoe-

lapele hore ho theha 
mesebetsi mafapheng 'ohle, 
haholo-holo mafapheng a 
boqapi, marang-rang, temo, 
mesebetsi ea bonono. 
‘Muso o lokela ho potlakela 
ho fetola molao oa Likoluoa, 
ho kenyeletsa molaoana o 
totobatsang taba ea ho tlho-
kahalo ea mesebetsi har’a 

bacha.
 Molao o netefatsang hore 

mocha e mong le e mong ea 
lahlehetsoeng ke mosebetsi 
o fuoa thuso kapa koetli-
so nakong ea likhoeli tse 
tse’eletseng a ntse a sa 
sebetse. Ho fetola molao oa 
khoebo le khoebisano, Trad-
ing Enterprises (Amend-
ment) Regulations 2011, 

ho lumella hore mabenkele 
a liaparo a sebetse nako e 
telele.
“Le ha re leboha meha-

to ena, empa e bontša ka 
masoabi hore Tona-Kholo 
h’a bolella sechaba ka lintla-
fatso tse amanang le Youth 
Development Bill le National 
Youth Council, tseo e leng 
tsa bohlokoa tsa ho busa 
ka toka har’a bacha. Taba 

ea ho hloka mosebetsi ha 
e sa le taba ea moruo feela 
empa ke koluoa.”
Ho nyameloa le ho bo-

laoa ha bana ke sesupo 
sa moloko o lahliloeng, ka 
lebaka leo ‘muso o tlameha 
ho nka bohato kapele-pele 
hobane bophelo bo bongata 
bo timela ka lebaka la ts'epo 
e lahliloeng le botlokotsebe, 

bo bonahalang bo etsahala 
kahar'a naha.
Litaba tsena li hlahelle tje-

na, kamor'a hore Section-2 
e ngolle Tona-Kholo lengolo 
le mo bolellang hore a hule 
phatlalatso e reng tlhokaha-
lo ea mesebetsi ke tlokotsi 
kaha ho sebelisitsoe molao 
oo e seng ona, ba re e bang 
a sa hule litaba tsena, ba 
tla mo akhela Makhotleng a 
Molao.

Kabelo Mputane ea li-
lemo li 15 eo e leng 
setho sa Sankoe Lit-

tle Flower Impact Plus Club, 
Rothe o re bophelo ba bona, 
boinahano, tsebo le kutloisiso 
li holile kamor'a ho thakeloa ka 
lithupelo ke World Vision Le-
sotho, ka morero oa eona oa 
toantšo ea tšebeliso e mpe ea 
bana le khiro ea bona.  O bo-
letse tsena a bua le Koranta ka 
la 23 Phupu monongoaha.
O re ka lithupelo tseo ba atle-
hile ho theha lihlopha metseng 
e fapakaneng tsa bana moo ba 
thakelanang ka malebela ka 
litaba tsohle tsa bona. O re bo-
holo ba nako bana ba bontša 
thahasello lipapaling moo e 
reng hang ha li feela ba kopa-
na ‘moho ho fumana thuto.
O re bana ba se ba tseba li-
baka tseo ba ka tlalehang lita-
ba tse ba amang, joaloka ho 
marena, makanselara, batho 
bao ba ba tšepang le sepole-
sa. O re ba boetse ba tšoara 
lipitso tsa sechaba moo ba 
buang le batsoali.
O hlalositse hore ba ithuta ka 
mekhoa e mangata joaloka ho 
bala libuka, empa ba sitoa ho 
ithuta ho tsoelella le ho she-
bella Li-ea-le-moea-pono kapa 
ho mamela Li-ea-le-moea ka 
lebaka la tlhokahalo ea mot-
lakase le litsela hore ba tsebe 
ho fihlella libakeng tse ling ha 
bonolo.
O re pejana bana ba bang ba 
ne ba sa tsebe ka litaba khiro 
le tšebeliso e mpe ea bana le 
ho sebetsa mesebetsi eo ba 
lokelang ho e etsa empa hona 
joale ba se ba na le tsebo esita 
le litokelo tsa bona. A re kahar'a 
mokhatlo oa bona ho na le 
seratsoana moo ba itemelang 
hona teng hore batsoali ba ut-
loisise hore ho na le mesebetsi 
eo bana ba lokelang ho e etsa 
eseng ho sebelisoa hampe ho 
feta lilemo tsa bona.
O kopile ‘Muso oa Leso-
tho ho ba thehela libaka tsa 
thakaneng le ho ba fa likoetliso 

le lisebelisoa hore ba be le li-
baka tseo ba kopanang ho tso-
na khafetsa.
‘Makananelo Moholi, ho hlaha 
Morerong oa Khiro le Tšebeli-
so e mpe ea Bana (World Vi-
sion Lesotho) o hlalositse hore 
ba ile ba etsa lipitso metseng 
e le ho beha sechaba leseling 
ka morero oa tšebeliso le khiro 
ea bana. A re ho fihlela ha joale 
ba na le tlaleho ea ngoana a le 
mong ea lilemo li 16 ea neng 
a sebetsa litameneng hona 
Rothe a sa kene sekolo.
A re leha molao o lumela hore 
a ka lumela kapa ho hana, ta-
ba-kholo ke hore eo o ka thoko 
ho sekolo empa o ile a tlohela 
mosebetsi o joalo ha ba ntse 
ba leka ho mo fumanela thuso 
le ho bona hore mafapha ohle 
ao ba sebetsang le ona ba ntse 
ba ithuta taba eo ka hohle hore 
ngoana eo a tle a fuoe thuso.
Makanselara oa Tšoeneng ED 
Letsatsi  Adoro o itse ba ile ba 
fuoa lithupelo e le baetapele 
ba sechaba ka litaba tsa tše-
beliso e mpe ea bana le khiriso 
ea bona. O re ba ne ba sa tse-
be ka litaba tseo pele empa ka-
mor'a koetliso ba ile ba tšoel-
la bo-‘Mphat’oa bona e leng 
marena le karolo ea baetapele 
ba sechaba hobane marena a 
ne a etsa mosebetsi oo ba sa 
tsebe hore ke ona ka ho sebe-
lisa litempe hampe.

 O re ba motlotlo hobane sech-
aba se se se tlaleha litaba ha 
se bona ho belaetsang ebe ka 
likomiti tsa bona ba nka khato, 
le ha e le hore ka linako tse ling 
litaba tsena li ba bakela likhoh-
lano le batho ba sa rateng ho 
bontša taba tsena. O ipilelitse 
ho ‘muso ho etela melao ea 
bana khafetsa le hore e ntlafat-
soe molemong oa kholo e ntle 
ea bana.
Kaha morero ona o sebetsa le 
mekhahlelo e fapakaneng ea 
sechaba, ea emetseng baruti 
kahar'a Komiti ea Baetapele 

ba Sechaba mabapi le Litaba 
tsena, ‘Mathapelo Metsing o 
bontšitse hore ba ne ba sa tse-
be ka litaba tsena empa kam-
or'a lithupelo ba se ba thehile 
lihlotšoana tsa bana kerekeng 
moo bana ba rutoang ka boike-
melo le litaba tsa bona.
O re ba boetse b’a bona hore 
moo bana ba hlokang thuso 
ba leka mekhoa eohle le ho 
sebetsa ka thata hore nakong 
ea phetiso ea Lentsoe la Moli-
mo ba kenyeletsa litaba tsena 
hore sechaba se li tsebe. 
Mohlokomeli oa Bana, ‘Mamo-
liehi Poneng o hlalositse hore 
o koetlisa bana ho bona hore 
ba kopana ‘moho ho bopa bon-
ngoe le kholo ea bona. A re ba 

se ba kopana ka lipapali le ho 
ba ruta ka bohlokoa ba temo 
le poloko ea lichelete hore ba 
hole ba tsebe ho iketsetsa e le 
karolo ea ho ba ikoetlisetsa ho 
ithehela likhoebo.
Litlaleho li bontša hore 30% ea 
bana ba ka bang lilemo li hla-
no ho isa ho tse 14 ba sebetsa 
mosebetsi o sa lokelang bana. 
Bana ba bangata ba hiroa ho 
alosa liphoofolo, ho sebetsa 
malapeng, ho rekisa literateng, 
kapa ho sebelisoa ka mokhoa 
o kotsi mafapheng a khoebo 
ea thobalano le thekisetsano 

World Vision e fahlolla sechaba
Nthabeleng Seitlheko ea batho.

Banna ba banyenyane ba qo-
belloa ho tlohela sekolo ho ea 
sebetsa mapolasing kapa ho 
lihoai, athe banana ba qetella 
ba tlohetse sekolo ka lebaka la 
bokhachane kapa mosebetsi 
oa malapeng.
Lilemo tsa thuto e tlamang Le-
sotho ke 13, empa mosebetsi 
o molaong o qala ka lilemo tse 
15, ho bolelang hore bana ba 
lilemo li 13 ho isa ho tse 14 
ba tlokotsing ea ho sebelisoa 
mosebetsing.
Leha Lesotho le e-na le litu-
mellano tsa machaba tsa ILO 
tse thibelang mosebetsi o kho-
po ho bana, ho ntse ho hloka 
tšebetso e matla le maike-

misetso a 'nete ho felisa both-
ata bona.
Afrika e ka Bochabela ke eona 
e nang le palo e phahameng 
ka ho fetisisa ea bana ba seb-
etsang lefatšeng, bana ba fe-
tang ngoe ho ba bane ba lile-
mo li hlano ho isa ho tse 17 ba 
sebetsa mosebetsing o seng 
molaong.
Boholo ba bana bana ba seb-
etsa temong ho fihlela 70% ho 
latela tlaleho ea ILO le World 
Bank. Ka khoeli ea Phato 
2023, World Bank e phatlalal-
itse liphetho tsa Youth Aspi-
rations Survey le Gender As-
sessment tse bontšang hore 
40% ea bacha Lesotho ha e 
kene sekolong, ha e sebetse 
kapa hona ho ithuta.
Ngoahola World Vision e tše-
helitsoe ka lichelete ke EU e 
ile ea hlahisa morero oa ho 
loantša mosebetsi oa bana le 
khiro. Morero o akaretsa koet-
liso ea baetapele ba sechaba, 
tlhokomelo le ho bulela bana 
litšebeletso tsa sechaba le 
khatello ea hore molao o se-
belisoe ho tsebisa sechaba ka 
litokelo tsa bana.

Whatever we don't make sacrifices 
for becomes a sacrifice

Achievements and success are enshrined in every human being. What-
ever people engage in there is surely only one thing in their mind and 
that is the ultimate success consequently this brings fulfilment and joy, 

together with the encouragement to try more. For anything to be successful in 
life the most important component is value, we must value anything we want to 
see reach its full potential. Value will compel us to double our efforts for us to 
reach the pinnacle, thus, make necessary sacrifices for the success we desire. 
However, if we are not ready to make sacrifices for anything we believe in we 
have already turned that into a sacrifice, as it will never see the light of the day. 
It is high time we get our priorities right and apply our efforts where our value 
is. The analogy is very simply, if we do not sacrifice for it, we did not choose it, 
meaning we have made it a sacrifice.

LHDA le SUN JV li ntlafatsa bochaba
Nthabeleng Seitlheko

Banka e atamela litichere

Morero oa Metsi a 
Lihlaba tsa Le-
sotho (LHDA) 
le Kampani ea 

SUN JV, basebetsi le karo-
lo e ‘ngoe ea sechaba sa 
Mokhotlong, ba ketekile let-
satsi la tsoalo la Motlotlehi 
Letsie III ka ho fana le ho 
reka lihlahisoa tsa Basotho. 
Litaba tsena li bile Mokhot-
long, Polihali ka la 17 Phupu 
monongoaha.

Bookameli ba Kampani ea 
SUN JV bo hlalositse hore 
letsatsi la tsoalo la Motlot-
lehi ke letsatsi la bohlokoa 
le kopanyang sechaba ho 
keteka ka khotso le kopano. 
A re le boetse le ba hopot-
sa bohlokoa ba ho boloka 
moetlo le lefa la bochaba, 
le ho matlafatsa boitsebo 
le bonngoe ba sechaba sa 
Basotho.

A re ba leboha SUN JV 
ka ho hlophisa mokete ona 
o khethehileng, oa ketsa-
halo e hlomphang Khosi 
ea Basotho, empa hape e 
bontšang tlhompho e kholo 
ho moetlo le bochaba ba se-
baka seo ba sebetsang ho 
sona. 

A re boitlamo bona ke 
pontšo e kholo ea tlhompho 
eo ba nang le eona ho lit-
loaelo tsa Basotho. Mokete 
ona o bokella Basotho ba 
fapaneng ba sebetsang 
morerong ona, ba tsoang 
libakeng tse fapakaneng tsa 
naha le linaheng tse ling, 
hammoho le baahi ba ti-
koloho. A re hona ke pontšo 
e matla ea bonngoe har'a 
mefuta-futa ea batho kaha 
ba arolelana lefa la Leso-
tho Highlands Water Project 
(LHWP).

Mookameli oa Morero 
oa Polihali (LHDA) Gerard 
Mokone o hlalositse hore e 
le karolo ea merero ea thi-
belo ea litlamorao nakong 
ea khaho ea Letamo la Po-
lihali, ba leka mekhoa eohle 
ea ho kopanya sechaba, ka 
mokhoa oa bochaba le ho 
reka lihlahisoa tsa bona. O 
re ba etsa sohle ho bona 
hore moruo oa ntlafala ma-
hareng a sechaba sohle. 

O itse liketsahalo tse kang 
tsena ha se feela mekete, 
ke liketso tsa bohlokoa tsa 
ho boloka le ho sireletsa 
lefa la bochaba, ka ho se-
belisana le sechaba le ho 
sebelisa tsebo tsa sona tsa 
bochaba. Ka hona a re sena 
se thusa ho fetisetsa tsebo 
melokong e tlang.

A re ba motlotlo hore ba 
shebane le bana, ho ba ruta 
ka bophelo ba baholo-holo 
ba bona, litloaelo tsa setso 
le bohlokoa ba ho boloka 
lefa la bona. Tsebo ena e 
etsa bonnete ba hore leha 
tikoloho e ntse e fetoha ka 

lebaka la ntšetsopele ea 
meralo, moea le pale ea 
sechaba li tsoele pele.

“Re sa keteke feela, re 
boetse re theha menyetla 
ea bophelo bakeng sa sech-
aba se amehileng ke more-
ro." A rialo.

A re likhoeling tse fetileng 
ba sebelisane le sechaba 
hammoho le Kopororasi ea 
Bohahlauli Lesotho (LTDC) 
ho khetholla le ho ngola 
libaka tsa lefa le tsa bo-
hahlauli. O re ba tšehelitse 
lithupelo tsa boetapele ba 
bohahlauli, bolulo ba mala-
peng, bonono le mesebetsi 
ea matsoho. 

O re merero ena e etselit-
soe ho hlahisa mehloli e 
tsitsitseng ea meputso, ho 
netefatsa hore sechaba se 
rua molemo ka litšobotsi tsa 

bohahlauli tse hokahant-
soeng le morero le lefa la 
sona.

Mokone o re ba motlotlo 
hore lenaneo la ho boloka 
lefa la LHWP le feta meeli 
ea ho shebana feela le liba-
ka tsa khale, le akaretsa lefa 
le sa bonahaleng, lipapali 
tsa setso, lipale tsa meloko 
le libaka tsa semoea le tsa 
nalane. A re likarolo tsena 
li ba thusa ho utloisisa ka 
botebo nalane le bophelo 
ba batho ba tikolohong eo 
morero o leng ho eona.

“Re lebohela Morena oa 
rona ka pelo e tletseng tha-
bo. Letsatsi le monate la 
tsoalo, Morena oa rona. Re 
mo lakaletsa bophelo bo 
bolelele, bophelo bo botle le 
bophelo bo tlatsitsoeng ka 
thabo.” Ke Mokone eo.

Thabo Rasheleng, e 
mong oa batho ba bileng 
moketeng ona, o hlalositse 
hore ketekelo ena e ba thu-
sa ho ikhopola, ho boulela 

khotso ea naha le ea sech-
aba. A re ha Morena e Mo-
holo oa naha a keteka hoo 
ke kopano ea sechaba, ho 
thusa hore bohle ba nke 
karolo le ho behella tsohle 
ka thoko mosebetsing oa 
bona oa letsatsi le letsatsi.

O re e le baahi ba Mok-
hotlong haholo ba haufi 
le Letamo lena, ba thabile 
hore balichaba tse ling ba 
bonahala ba tsotella nalane 
ea naha ena le bochaba ‘me 
hona ke sesupo sa kholo. A 
re ba leboha LHDA ka kete-
kelo ena, kaha e ba thusa 
ho hetla morao.

Monongoaha letsatsi lena 
le ketekiloe ka ho thakela 
bana ka litaba tsa nalane, 
bochaba le lipapali tse neng 
li bapaloa khale e le tse tla 
etsa hore bana ba itsebe, 
le ho boulella bochaba ba 
bona.

Nthabeleng Seitlheko

Banka ea Poso ea 
Lesotho (LPB) e 
tlabotse selekane 
le Mokhatlo oa 

Litichere Lesotho (LAT) ka 
sepheo sa ho ntlafatsa li-
tichere tse kahar’a mokhat-
lo oa LAT, ka lihlahisoa tsa 
eona. Litaba tsena li bile ka 
la 22 Phupu monongoaha.
Ea tšoereng molepo e le 

Mookameli oa Lefapha la 
Lithekiso LPB, Lineo Maso-
pha o hlalositse hore ban-

ka e theha le ho tekenela 
selekane sena ka sepheo 
sa ho ntlafatsa litichere tse 
kahare ho mokhatlo ka lihla-
hisoa tsa eona haholo me-
kitlane. 
A re ekaba ea matlo kapa 

likoloi, lipolokelo, matsete 
le marang-rang ho fetola 
bophelo ba tsona. O re seo 
ba se hlokang ke ho bona 
bophelo ba litichere bo nt-
lafetse.
Mongoli-Kakaretso oa 

Mokhatlo oa LAT Monghali 
Letsatsi Ntsibulane o lebo-
hile banka ka ho khetha ho tla sebetsa le bona, esitana 

le ka monyetla o moholo 
oo e tlang ho o fa litho tsa 

mokhatlo oa habo.
O boetse o supile hore e 

le mokhatlo ba ikemiselitse 
ho sebetsa le banka, ka hoo 
ba tl'o sebelisa monyetla 
le selekane sena hantle. A 
re ho bohlokoa ho bona li-
tichere li ntlafala bophelong 
ba letsatsi ka leng le ho 
nolofalloa ke bophelo.
Se seng sa litho tsa mokhat-

lo ona, Maneo Lethoko o 
thoholelitse qeto e entsoeng 
ke mokhatlo ka le reng e tl’o 
rarolla a mang a mathata ao 
ba kopanang le ona e le li-
tichere. A re b’a tšepa hore 
selekane sena se tla ba 
tsoela molemo kaofela.

1 O tla fumana ........ Li omile methalali. (tlatsa sekheo) (5)

5 Moo ho lisetsoang kapa ho alosetsoang. (7)

8 Nonyana e nang le lebitso le atamelelitseng ho se seng sa  	

   litereke tsa Lesotho. (8)

9 Thabo (8)

11 Leqe (11)

12 Theepe e melang lithakong. (4)

13 Boikakaso kapa boikhohomoso. (10)

15 Karolo e koahelang botona ba khomo e moleketla. (6)

16 Moo ho cheleng ho setse ho se na letho. (6)

Down

2 Motho ea khalang abile a timana (setlofa). (7-5)

3 Noka e fumanoang Maseru le Mapoteng. (12)

4 Thapo e tlisang lijo ho tloha metsong ho ea mokopung. (6)

6 Moroho oa naha. (8)

MoB 93-4593MoB 93-4593

7 Phutsi la ............. o moholo. Tlatsa selotho sena. (7)

10 Mor'a Mokhachane (6)

14 Motho ea utsoang ntho e 'ngoe le e 'ngoe. (5)

Tšeliso Thakholi

TSA KEREKETSA KEREKE

Menahano eohle, mantsoe le lipolelo tsa Kriste o ne a li lebisitse 
ho Molimo Ntate, eleng seo thapelo e lokelang ho ba sona.
Barutuoa ba Kriste ba hlokometse hore thapelo ea hae e pakahat-
sa kopano ea hae le Ntate, ‘me joalokaha ba ne ba hlokometse 
hore lihlopha tse fapakaneng tsa tumelo li ne li e-na le thapelo e 
neng e khetholla e ‘ngoe ho e ‘ngoe. Ba ile ba atamela Kriste ho 
ba ruta thapelo eo e tla ba tsela eo ba tla bolela tumelo ea bona 
le ho ikhetholla ho ba bang. Kriste o ba fa thapelo e bobebe empa 
e nang le meetlo ea Sejuda. Le hoja e le khutšoanyane hakaalo, 
Tertullian o re Thapelo ea Morena, “ke kakaretso ea evangeli eo-
hle.” Ho eona ha re kope feela lintho tseo re li lakatsang, empa re 
li kopa ka tsela eo li lokelang ho lakatseha ka eona. (C.C.C 2763, 
joalokaha Thomas Aquinas ea Halalelang a e qotsa)
Mehleng ea pele thapelo ena e ne e le bohlokoa haholo, ‘me 
Clement oa Alexandria o re lithapelo tsa rona li itšetlehile haholo 
holima “’na” e leng litlhoko tsa rona, mathata le litakatso. Morena 
Jesu o re ruta ho kopa le lintho tse kholo, e leng letlotlo la Molimo 
Ntate le ‘muso e le hore re tle re fuoe limpho tse kholo le mohau 
o sa feleng oa Morena. Hona ha ho bolele hore re ka se kope tse 
nyenyane, feela li se fetoha sehlohlolo sa thapelo ea rona.
Le hoja Luka le Matheus ba batla ba fapakana hanyenyane empa 
kaofela ba beha Molimo, letlotlo la Hae, le se mo tšoanelang pele, 
ebe kamor’a moo e ba rona. Lentsoe lena “Ntate” le re isa bo-
emong bo bong bo boholo hobane le hoja rona re ka le nka le 
lenyenyane, Bakriste ba pele ba ne ba nka e le tlotla ho lumelloa 
ho le sebelisa.
Morena Jesu o re eletsa ho kopa ho Molimo ho re tšoarela libe tsa 
rona. Mpho e kholo ea Kriste ke tšoarelo ‘me balumeli ba phelang 
ka tsebo ea hore Morena Molimo o ba tšoaretse libe a ba a theha 
selekane se secha le bona ba na le matla. Tšoarelo ena ea More-
na ho rona e lokela ho re thusa ho tšoarela ba bang, hobane ha re 
sa etse joalo re e nka e le masaoana feela. Ka hona re lokela ho 
e bontša ka ho tšoarela bana ba habo rona.
Lengolo ho Ba-Kolose le lona le fana ka tšepo ho rona kaha le 
bontša sehlabelo seo Kriste joaloka Mora a ileng a se etsa ho 
Molimo Ntate lebakeng la tšoarelo ea libe tsa rona. Ka lebaka lena 
re se re tseba ho atamela Ntate ka boitšepo hobane re lopolotsoe 
ke Mor’a Hae. Letšoao la pholoho eo ke tlhatsuo, kaha bophelo 
ba ea hlatsuoeng bo bitsoa bo bocha hobane bo bohlokoa ebile 
bo lokolohile. Jesu Kriste o tlositse mokitlane oa rona ka mahloko 
a sefapano. Bakriste ba sebele ba phela tlhatsuo ea bona ka ho 
ba le likamano le Kriste.
Likamano tsa rona tsa letsatsi le letsatsi li lokela li be le thapelo 
e le sehokela sa mantlha. Kamehla ho qala kajeno, ha u rapela 
Thapelo ea Morena u etse joalo butle, u inahana ka botebo ka 
tsebo eo u nang le eona le lerato le leng pelong le menahanong 
ea hau. Joale Molimo Ntate ka tsela e tšoanang o tla araba le ho 
feta batho bao re ba tšepang haholo bophelong ba rona; batsoali 
ba re fang lerato le tlhokomelo, metsoalle eo re ka e tehelang 
mohala har’a mpa bosiu ha re hloka thuso le bohle ba ileng ba re 
bontša lerato bophelong.

Se ka etsa ka tloaelo

TSA KEREKETSA KEREKE
Genese 18:20-32

Pesalema 137

Ba-Kolosse 2:12-14

Luka 11:1-13

Khothatso

MOKETE OA PENTEKONTA

2023-2024 SELEMO B
Sontaha sa 17 har’a selemo

2024-2025 SELEMO C

Bahalaleli har’a Beke
 28      Phupu             Eustace

 29      Phupu             Martha

 30      Phupu             Julitta

 31      Phupu             Neot

 1      Phupu               Charity

 2      Phupu               Theodota

Abrahama o bona Molimo 
ka sebele-Khoaele

Tšeliso Thakholi

Moprista oa Par-
ish ea Maria 
Mofumahali oa 
Lefatše, Fr. Pat-

rick Khoaele OMI o re Abra-
hama ntat’a rona tumelong 
o ile a bona banna ba bara-
ro e leng motho a le mong, 
e le Molimo Ntate, Molimo 
Mora le Molimo Moea o 
Halalelang bao e leng bona 
motho oa kahare ea mo tsa-
maisang le ho etsa hore a 
lumele tsohle tseo Molimo a 
li buang ka eena le ka tsohle 

tse mo potileng, ‘me e hlile 
o bone motho a le mong ba-
thong bana ba bararo e leng 
Morena Molimo oa hae ka 
sebele.

O boletse joalo khothat-
song ea hae ea Sehlabelo 
se Halalelang sa ‘Missa o 
neng o koala reterete ea 
matsatsi a mararo ea litho 
tsa Kopano ea Baena ba 
Stefane ba Deanary ea 
Mazenod, e bileng Parish-
ing ea Maria Mofumahali 
oa Lefatše, Mazenod ka 
la 18 ho isa la 20 Phupu 
monongoaha moo ho ileng 
ha amoheloa bakokoti ba 
30 ho hlaha limishoneng tse 
fapakaneng.

A re ka motho oa kahare 
Abrahama h’a bona batho 
ba bararo ba e-tla o ile a ba 
mathela ho ba khahlamet-
sa, ho ba amohela le ho ba 
kopa hore ba fapohele ho 
ba phomosetsa. A re sena 
ke pontšo ea hore motho oa 
kahare o matlafatsa motho 
oa kantle, ‘me o boetse o 
fetola motho oa kantle hore 
a amohele tsa Morena Moli-
mo e le hore a tsebe ho hlo-
la tsa lefatše tseo hangata li 
re tlatsang ka bokhopo, lef-
ufa le mona.

“Ha u amohetse Molimo u 
mo buletse, ka ketso e ntle 
eo u etsetsang motho eo u 
mo amohetseng e hlile ke 
Molimo ea tla u hlohonolo-
fatsa. Molimo ka motho oa 
kahare a ke a le hlohonolo-
fatse re ke re be le lerato la 
ho amohela baeti, ‘me e ke 
ebe re amohetse Molimo ea 
tla re putsa kaha re bile mo-
hau.” A rialo.

H’a laea litho tsa Kopano 
ea Baena ba Stefane, o itse 
ba lumelle motho oa kahare 
hore ebe eena ea ba tsamai-
sang Kopanong ena ea Mo-
shoela-Tumelo Stefane ea 

Halalelang, ‘me lithapelong 
tsa bona kamehla Stefane a 
ke a ba buelelle hore motho 
oa bona oa kantle a ke a mo 
futse le ho tšoana le eena 
linthong tsohle. “Re tlotlise 
Stefane ha re tlotlisa More-

na Molimo, ‘me seo se tla 
tšoaetsa motho oa kantle.” 
O boletse joalo a bile a eket-
sa ka hore hangata motho 
oa kantle ke eena ea nkang 
sebaka, “joale o re nkisa ka 
sethotsela re ba Basebelet-
si ba Aletere ka lebitso feela 
haele hantle bophelong ba 

lona le tsamaea thoko koa-
na le nkuoe ke sethotsela.” 
A ba kopela hore Morena 
Molimo a ke a ba thuse hore 
ka kamohelo ea baeti, li-
thapelong tsa bona ba amo-
hele Kriste, ‘me ba tšoane 
le Maria Movirigo ka kabelo 
ea bona e ntle, ebe ho tsa-
maisoa ke Kriste eo Maria a 
lutseng maotong a hae hore 
a utloe litaelo tsa hae, h’a 
ne a etetse ngoan’abo Eliz-
abetha.

Mookameli oa Baena ba 
Stefane oa Tikoloho e Kho-
lo ea Maseru, Gerard Kole 
o lebohile bohle le ho lebo-
hela litho tse ncha tsa Kopa-
no ka leeto le matla leo ba 
seng ba le qalile. A ipiletsa 
ho litho tsa khale ho lula li 

ba tataisa le ho ba fa tsela 
e nepahetseng e le hore 
ba tle ba qetelle ba fihletse 
moo ba leng hona teng. A 
kopa bohle ho ea sebetsa 
ka matla thomong ea bona 
ea ho sebeletsa Morena 

Molimo Aletareng.
Ho sa le joalo Kopano ea 

Cecilia ea Halalelang bo-
emong ba Deanery ea Ma-
zenod e ile ea tlotla liqhoku 
tse hlano tsa Mofumahali 
oa Lefaatše Mazenod tse 
qetileng lilemo tse 50 ho ea 
holimo e le litho tsa kopano.

E hlotha FC Basa bompoli

Tšeliso Thakholi

Tšeliso Thakholi

Motlomelo o hapa khau

Ho ne ho lubehile, 
linonyana li lula 
batho li re ke li-
fate, Lebaleng la 

Ha Ngoatonyane, Mazenod 
ka la 20 Phupu monongoa-
ha, ha sehlopha sa Mabetle-
la se iphetela bolacha ‘me 
se hapa Mohope oa Winter 
Charity Tournament khah-
lanong le sehlopha se kotsi 
sa FC Basa ka 4-3 thahong 
ea mekoko ha ka lebaleng li 
bapetse ka seahlolo sa 1-1. 
Batšehetsi ba Mabetlela 
bao hlathe e neng e lelekisa 
tsebe ke thabo, ba ketekile 
tlholo ea bona har’a serame 
se kenellang masapong, 
o siileng batšehetsi ba FC 
Basa ba ntse ba qhaqhase-
la ke serame, ba sa kholoe 
seo ba se bonang ka mahlo 
a bona.

Sehlopha sa Mabetlela 
seo boholo ba libapali tsa 
sona e ntseng e le make-
ja-kejane a bahlankana, bao 
boholo ba bona bapallang li-
hlopha tsa Mokhahlelo oa B 
Division, ba makalitse bara-
ti ba bolo ea maoto ka ho 
hlotha mohope ona ho FC 
Basa eo e neng e le eona 
e o sireletsang lekhetlo la 

bobeli kaha e ne e o hape 
ngoahola ha e ne e hlola 
Patlellong ka 5-4 thahong 
ea mekoko, ha le selemong 
se fetileng e ne e bapale ka 
1-1 papaling ea ho qetela 

ea Makhaola-khang.
Ka ho hapa mohope ona o 

neng o tšehelitsoe monon-
goaha ke khalala ea sehlo-
pha sa Naha sa Likuena a 
bile a bapalla sehlopha sa 

Orbit College sa Afrika Bo-
roa se sa tsoa kena ho PSL, 
Sekhoane Moerane, sehlo-
pha sena se fetohile thato-
hatsi ea batho ba bangata 
le hore ha se ka tsoelapele 

ka tšebetso ena ea sona e 
ntle, se tla qetella se fihlile 
kahar’a Liki ea Mokhahlelo 
oa Lihlopha tsa A Division. 

Ho tloha ha bolo e thak-
hoha bohareng ba lebala, 

e ile ea e-ba ua mpona ka 
u bona. Bahlankana ba FC 
Basa leha ba ile ba ipaka 
hore ba na le boiphihlelo 
bolong ea maoto kaha bo-
holo ba eona e ne e bapa-

la ka mekaubere e nang le 
litsebo tse batsi tsa bolo ea 
maoto, ba ile ba bonahala 
ba imeloa ke ntoa haholo 
karolo ea ho qetela ea pa-
pali le hoja batšehetsi ba 

bona ba ne ba e-na le tše-
po ea hore le monongoaha 
ba ntse ba tlil’o sireletsa 
mohope kaha ba ne ba se 
ba matha pele ka ntlha e le 
‘ngoe ho lehe.

Batšehetsi ba FC Basa 
ba ile ba qala ho bona hore 
bolo e thetehela moo e 
ratang ha Tebello Motlom-
elo ea ileng a qala papali 
ena a sa bonahale hantle, a 
tatamala ka bolo a fihla a e 
hakisa letloha metsotsong e 
fokolang haholo ea ho qete-
la ea papali. Motlomelo o 
ile a rahela sethibathibane 
letolo leo a ileng a utloa ka 
letšoele hore e se e hakile 
letlooa. Li ile tsa isana ho-
limo le tlase joalo ho fihlela 
phala ea ho qetela e lla. 

Toro ea Mabetlela e ile ea 
phethahala ha li ne li raha 
mekoko moo e ileng ea atle-
ha ho hapa papali eo ka 4-3. 
Ka ho hapa papali eo e ile ea 
ikhapela Mohope o potolo-
hang, mentlele tsa Khauta 
le chelete e kaalo ka M1, 
040.00, bobeling ea e-ba 
FC Basa ka limentlele tsa 
Silifera le chelete e kaalo ka 
M780.00, borarong ea e-ba 
Litloebelele ka limentlele tsa 
Bronze le M520.00 ha mae-
mong a bone Black Boyz e 
ile ea hlakoloa meokho ka 
ho fuoa bolo le chelete e 
kaalo ka M260.00. 

Sebapali sa Se-
hlopha sa Bolo 
ea Maoto sa 
Mabetlela, Teboho 

Motlomelo o ile a etsa na-
lane ka ho ba sebapali sa 
pele ho hlaha sehlopheng 
sa habo, sa ho hapa khau 
ea ho ba mohlaba-lintlha ea 
hloahloa oa litlholisano tsa 
Mohope oa Winter Chari-
ty Tournament tse neng li 
tšoaretsoe Lebaleng la Ha 
Ngoatonyane tikolohong ea 
Mazenod mafelong a beke 
a tsoa feta.

Motlomelo o hlabile lintlha 
tse tšeletseng kaofela ‘me 
o ne a lekana le sebapali 
sa FC Basa e leng Mohau 
Khali. Empa nakong eo ho 
neng ho lokeloa ho etsoa 
lotho ea hore na ke mang 
ea tlang ho inkela khau ena 
lipakeng tsa Khali le Motlo-
melo, Khali o ile a bontša 
moea o motle le lerato la 
ho holisa sebapali sena se 
ntseng se le senyenyane li-
lemong ka ho mo fa khau eo 
ntle le ho etsa lotho.

Ke hona phanong ena ea 
likhau moo ho bonahetseng 
sehlopha sa Mabetlela 
se ikhapetse likhau tse 
ngata ho feta lihlopha tse 

ling kaha har’a mekhahle-
lo eohle e bileng teng ea 
likhau ha ho moo Mabetle-
la e bileng sieo, ntle le me-
khahlelong ea baletsa-pha-
la. Mekhahlelo e bileng teng 
ke oa sethibathibane se ip-
abotseng. Mabetlela e ne e 
le teng empa khau eo e ile 
ea haptjoa ke Katlelo Leka-
ka ‘Setopong’ ka moo a tse-
bahalang ka teng.

Mokhahlelong oa seba-
pali se hloahloa sa lipapali 

tsena khalala ea Mabetle-
la, Thabo Mpenyane o ile 
a ikhapela khau ena ka ho 
hlola ba bang ba lihlopha 
tsa Litloebelele, FC Basa 
le Black Boyz. E mong ea 
bileng le monyetla o ka ho-
limo ho feta libapali tse ling, 
e bile Matobako Rajake oa 
sehlopha sa Mabetlela ka 
ho ikhapela khau ea ho ba 
sebapali se senyenyane ho 
feta tse ling. Khaung ena 
Mabetlela e ile ea itsamae-

la bolacha ho se sehlopha 
se qothisanang lehlokoa le 
sona. 

H’a nehelana ka mehope 
le limpho tsena, e mong oa 
bahlophisi ebile e le seba-
pali se hloahloa sa sehlopha 
se sa tsoa hloella lihlopheng 
tse kholo tsa Liki ea Voda-
com sa Members, Monghali 
Lekhooa Tšolo o lebohile 
le ho lebohela bohle ba at-
lehileng ho ikhapela likhau, 
empa ka ho khetholoha 
a lebohela sehlopha sa 
Mabetlela seo e leng sona 
bompoli ba bacha ba litlholi-
sano tsena. A leboha bohle 
ba kentseng letsoho ho atle-
hisa lipapali tsena ho fihlela 
li fihlile pheletsong. A re 
qholotso e kholo eo ba ileng 

ba kopana le eona ke ea 
sehlopha se seng se ileng 
sa ikhula ha lipapali li se li 
haba ho fela, ka lebaka la 
ho se shebele litaba ‘moho 
le Komiti ea Litlholisano hoo 
ba bileng ba tlameha ho 
khutlisa chelete ea bona, e 
kaalo ka M300.00 eo sehlo-
pha seo se neng se ngol-
iselitse litlholisano ka eona.

A qetella ka ho supa hore 
komiti e ile ea fihlela qeto 
ea hore sehlopha se joalo 
se ke ke sa hlotse se lumel-
loa ho kenela lipapali tsena 
isao, ‘me libapali tsa sona 
ha li na ho lumelloa ho ngol-
isa lihlopheng tse ling isao 
kaha sena se thunthelitse 
seriti le tlhompheho ea lipa-
pali tsena.     



Labone, 24-30 Phupu 2024 11Moeletsi oa Basothowww.moeletsioabasotho.co.ls

Mokhatlo o Tsa-
maisang Bolo 
ea Maoto Le-
sotho(LeFA) 

o nyollotse botšehetsi 
ba ona ho Mekhatlo ea 
Litereke ea Bolo ea Mao-
to(li-DiFA) ho tloha ho 
M100,000.00 ho ea ho 

M200,000.00 ka selemo, 
e le ho akofisa tšebet-
so ea eona, ho holisa le 
ho matlafatsa papali ea 
bolo ea maoto literekeng 
tse leshome tsa naha.
Tsena li boletsoe ke President 
ea LeFA Adv. Salemane Pha-

fane KC ‘mokeng oa baphat-
lalatsi ba litaba tsa lipapali, o 
neng o tšoaretsoe Bambatha 
Sports Arena, Maseru ka la 23 
Phupu monongoaha. Phafane 
o boleletse baphatlalatsi hore 
li-DiFA li ne li ntse li fumana 
tšehetso ea chelete e kaalo 
ka M100, 000.00 ka selemo 
empa kamor’a hore ba itlame 
mala-masesane nako ea lile-
mo tse tharo ba atlehile ho tla 

thusa mokhatlo oa setereke ka 
seng ka M200,000.00.
A re taba ena ba e entse ho-
bane ba bile le boithuto, ka li-
lemo tse tharo hore mekhatlo 
ea bolo ea litereke e tsamai-
sang bolo boholo ba lihlopha 
tsa eona li hula ka boima kaha 

tse ling tsa tsona li tsamaea 
libakeng tse boima ka lebaka 
la ka moo naha ea habo rona 
e bopehileng ka teng. Ha tse 
ling tsona le ha li ntse li le ma-
balane li tsamaisa lihlopha tse 
ngata haholo.
“Re na le tumelo e tiileng hore 
chelete ena e tla tlisa phetoho 
e kholo literekeng tsa rona, 
tsamaiso ea litereke, litabeng 
tsa ho otla talenta ea bacha 

E nyolla tšehetso ea lipapali

literekeng le phetoho e kholo 
tsamaisong ea DiFA ho fetela 
lihlopheng tsa rona.” A rialo.
H’a tsoelapele o bontšitse 
hore e ‘ngoe ea boikarabello 
ba bona e le Komiti e Kho-
lo ea LeFA ke ho tsomela 
mokhatlo metsuntsunyane, 

“haholo joang ha re le mokhat-
lo o itjereng ho fapakana le e 
meng.” A re boikarabello ba 
bong ba bona ke ho tsoa letšo-
lo ho ea kantle ho naha, ho 
bopa likamano, tse mofuthu le 
mekhatlo e ka holimo ho bona, 
le hore e tsebe ho ba thusa ka 
lithusa-tšebetso.
O boetse a bontša hore ntlha 
e ‘ngoe ea bohlokoa ke ho 
bona hore ba tsamaisa litaba 
tsa bona ka tsela eo mokhatlo 
o sa beng kotlotsing boemong 
bofe kapa bofe haholo-holo 
ea lichelete. “Boikarabello ba 
rona ke ho alosa chelete tsa 
lona ka hlokolosi eo li ke keng 
tsa ba tsietsing le le beng ba 
mokhatlo kaha le emetse 

sechaba sa Basotho ha le le 
tjena.” O boletse joalo. A re 
kamor’a hore Monghali Bob 

Mafoso a itokolle e le motlatsi 
oa mokoetlisi ba khethile Mon-
ghali Bafokeng Mohapi ho ba 
motlatsi oa mokoetlisi.
A phethela ka ho supa hore 
ba fihletse qeto ea hore lipa-
pali tsohle tsa Sehlopha sa 
Naha Likuena li tle li bapalloe 
Bloemfontein e le ho bebofa-
letsa Basotho ho tla boha se-
hlopha sa bona. A tiisa hore 
ba bile le lipuisano tse matla 
le mokoetlisi moo ba ileng ba 
bontša ho se khotsofale ha 
bona ka tšebetso ea sehlo-
pha lipapaling tse tsoa feta 
tsa COSAFA, ‘me ke tebello 
ea bona hore sehlopha se tla 
sebetsa ka thata ha se na ho 
fetoha ntetekeng.

Raliphatlalatso oa 
Komiti e Tsamai-
sang Lihlopha 

tsa Liki e Kholo(PLMC), 
Monghali Moeketsi Ra-
makatsa o tiisitse hore 
tokomane e ntseng e po-
toloha mafapheng a fapa-
kaneng a marang-rang, e 
bontšang hore na lipa-
pali tsa liki li tlil’o bapa-
la joang, ha se ea ‘nete 
empa ke e reretsoeng ho 
jala pherekano kahare 
ho barati le batšehet-
si ba papali ea bolo ea 
maoto.
Ho ea ka Ramakatsa liki ea 
lihlopha tse kholo ha e-s’o 
phatlalatsoe ka molao, ‘me 
ke hona e ntseng e lokisoa. 
Ka hona ena e ntseng e fo-
kaela marang-rang ha se ea 
‘nete ho hang. A hlokomelisa 
sechaba ho se ikamahanye 
le liki ena e sa netefatsoang 
ka molao ea lipapali tsa Liki e 
Kholo. A re liketso tsa mofuta 
ona li nyenyefatsa mosebetsi o 
matla oa bohlokoa o ntseng o 
etsoa ke ba fuoeng matla a ho 
lokisetsa lipapali tsa liki.
A qetella ka ho etsa tlhokome-

liso ho bohle ba ntseng ba se-
belisa letšoao la mofani e leng 
Vodacom le PLMC, mererong 
ena ea bona e fosahetseng 
ho emisa hang-hang kaha ket-
so eo e le tlolo ea molao. A re 
hang ha liki ea molao e pheth-
etsoe bohle ba tla tsebisoa ka 
mecha e nepahetseng. 
Liki ena ea mohlolo e 
hlalosoang ke PLMC e se ea 
‘nete, e na le foto ea mokoet-
lisi e mocha oa sehlopha sa 
Bantu, e bile e na le lets’oao la 
eona, e bontša feela hore na li-
papali tsa ho qala tsa Bantu ke 
life, moo e reng Manonyane e 

tla amohela Bantu, ebe papali 
e hlahlamang Bantu e amohela 
LUFC, ebe Machokha e bapa-
la le Bantu, ’me ea ho qetela 
ebe Bantu e amohela Majant-
ja. Hona ke mohlolo oa Liki o 
khethollang sehlopha se le 
seng kahar’a tse ling tse ngata 
tsa Liki e Kholo! 
Ho sa le joalo, sebapali sa 
mehleng sa sehlopha sa 
Naha sa Li- kue-
na ebile 
e kile 
ea e-ba 

mokoetlisi 

oa Sehlopha sa Sekhukhune 
United, Lehlohonolo Seema 
o phatlalalitsoe e le mokoet-
lisi e mocha oa sehlopha se 
secha sa Siwelele se neng se 
bitsoa Bloemfontein Celtics 
bakeng sa selemo sa lipapali 
sa 2025/2026 se tlil’o qala ka 
Phato 2025. Tšebeletso ena 
e bile Lebaleng la Dr. Petrus 
Molemela, Rocklands ka la 20 
Phupu 2025. Mokoetlisi e mo-
cha o tlil’o sebetsa le sethi-
bathibane sa mehleng 
sa Bafana Bafana e 
leng Andre Arendse, 
eo e neng e boetse 
e le mokoetlsi oa 
nakoana oa Super-
Sport United e sa tsoa 
rekisoa.
Ho sa le joa-
lo, barati 

le batšehetsi ba Siwelele ba 
lebelletse ka thahasello e 
kholo hore sehlopha se tlil’o 
tloha Pretoria ho khutlela hae 
Bloemfontein, le hoja ho fu-
manehile hore e ke ke ea e-ba 
ntho e etsahalang hang-hang 
kaha e hloka mosebetsi o mon-
gata. Le ha ho le joalo litokiso li 
se li hatetse pele haholo tsa ho 
bona hore lipapali tse ling tsa 
liki li tla bapalloa hae. Siwelele 

e tlil’o bapala papali 
ea eona ea pele ea 

Betway Premier-
ship le Golden 
Arrows Leb-
aleng la Lucas 
Moripe Stadium, 
A t t e r i d g e v i l l e 

ka la 9 Phato 
2025.

PLMC e khalema bo-phehla marole

Tšeliso Thakholi

Tšeliso Thakholi

Monghali Moeketsi Ramakatsa


